
МӘМЛЕКЕТЛИК ҲҮЖЖЕТЛЕРДИ ДУРЫС ЖҮРГИЗИЎ 

 

Төлегенова Мария Сарсенбаевна 

Нөкис қалалық  36-санлы улыўма билим бериў мектебиниң қарақалпақ тили 

пәни муғаллими 

 

Аннотация: Мәмлекетлик ҳүжжетлерди дурыс жүргизиў, тек ғана 

мәмлекетлик шөлкемлер емес, ал ҳәр бир пуқараның турмысында әҳмийетли 

орын ийелейди. Ҳүжжетлердиң жазылыўы, олар ҳаққындағы билимлер, 

жәмийеттиң тәртипли ҳәм нызамлы ислеўине тийкар болады. Мектеп 

билимлендириўинде ҳүжжетлерди дурыс жазыў көнликпелерин 

қәлиплестириў оқыўшылардың пуқаралық жуўапкершилигин арттырады. Бул 

мақалада мәмлекетлик жумыс ҳүжжетлерин дурыс жүргизиўдеги машқалалар 

ҳәм бул машқалаларды сапластырыў жоллары, оқыўшыларға ҳүжжетлерди 

қалай дурыс ҳәм қәтесиз жазыўды үйретиў мәселелери көрип шығылады. 

Таяныш сөз: мәмлекетлик жумыс ҳүжжетлери, ҳүжжетлерди дурыс 

жүргизиў, ҳүжжет жазыў тәртиби, арза, протокол, ҳүжжет, оқыўшыларды 

оқытыў, пуқаралық жуўапкершилик, мектеп билимлендириўи, ҳуқуқый 

билимлер 

 

КИРИСИУ 

Ҳәзирги күнде мәмлекет жумыс ҳүжжетлерин дурыс жүргизиў ең 

әҳмийетли машқалалардан бири болып есапланады. Ҳәр бир шөлкем, мәкеме 

ямаса хызметкер ҳүжжетлерди рәсмий тәртипте дурыс ҳәм анық жазыўды 

билиўи шәрт. Бирақ, көплеген адамлар ҳүжжетлерди жазыўда машқалаларға 

дус келмекте. Олардың дурыс жазылмаўы жәмийетте қолайсыз жағдайларға 

алып келиўи мүмкин. Бул машқалаларға жуўап ретинде мәмлекетлик жумыс 

ҳүжжетлерин жазыўдың анық тәртибин ҳәм қағыйдасын үйрениў оғада 

әҳмийетли. 

Ҳүжжетлер түрли мақсетлерде жазылады. Мәселен, арза, баянлама, 

жумыс хаты, протокол сыяқлы ҳүжжетлер өзиниң мазмуны ҳәм мақсети 

бойынша ҳәр түрли жазылыўы керек. Бул ҳүжжетлердиң ҳәр бирин дурыс ҳәм 

қәтесиз жазыў ушын оқыўшыларға бул жазыўлардың тек ғана түрин емес, ал 

мазмунын да дурыс түсиндириў зәрүр. Мектепте бул мәселелерди үйретиў 

арқалы, оқыўшыларды жәмийеттеги пуқаралық жуўапкершиликке таярлаў 

мүмкин. 

Анық мысалларды келтиретуғын болсақ, 5-класта оқыўшыларға 

өмирбаян жазыў үйретилсе, бул олардың жеке мағлыўматларын дурыс баян 

етиўге жәрдем береди. 6-класта арза жазыўди үйретиў, оқыўшыларга тилек, 

өтиниш ҳәм шағым арзаларының парқын түсиндиреди. 7-класта болса 

түсиндириў, исеним, тил жазыўын үйретиў, оқыўшыларға жумыс ҳәм жеке 

қатнасықларындағы рәсмий жазыспаларды дурыс әмелге асырыўды 

тәмийинлейди. 8-класта сызықлы жазыў, 9-класта протокол ҳәм 10-класта акт 

(акт) жазыўды үйретиў, оларды келешекте мәмлекетлик жумыс ҳүжжетлерин 

дурыс ҳәм қәтесиз жүргизиў ушын таярлайды. 

Солай етип, мәмлекетлик жумыс ҳүжжетлерин дурыс жүргизиўдиң 

әҳмийетин аңлаў ҳәм оны оқыўшыларға үйретиў арқалы, жәмийетте қәтелер 

азаяды ҳәм ҳүжжетлерди дурыс жазыў әдетиниң қәлиплеседи. Келешекте 

оқыўшыларымыз мәмлекетлик жумыс ҳүжжетлерин қәтелеспестен, анық ҳәм 

қәтесиз жазыўға уқыплы болады. 

Мақсетке ерисиў ушын оқыўшыларга ҳәрбир ҳүжжеттиң жазылыў 

мақсети ҳәм қағийдасын түсиндириў, олар үйренип атырган ҳәрбир ҳүжжет 

түри бойинша әмелий шыныгыўлар өткериў зәрүр. Бул, өз гезегинде, оларға 

ҳүжжетлерди дурыс ҳәм исенимли түрде жүргизиў имканиятын береди. 

Жуўмақ 

Мәмлекет жумыс ҳүжжетлерин дурыс жүргизиў, әсиресе, ҳәзирги заман 

шараятында, мәмлекетлик шөлкемлердиң нәтийжели жумыс алып барыўында 

ҳәм пуқаралар арасындағы қатнасықларды тәртипке салыўда үлкен әҳмийетке 

ийе. Ҳүжжетлерди дурыс ҳәм анық жазыў, ҳәр бир пуқараның ҳуқықый 

мәдениятын арттырады, жәмийетте нызамларға ҳүрметти күшейтеди. 

Сондай-ақ, ҳүжжетлерди дурыс жазыў - бул тек ғана рәсмий машқалаларды 

шешиўде емес, ал күнделикли турмыста да әҳмийетли орын ийелейди. 

Мектеп билимлендириўи дәўиринде оқыўшыларға ҳүжжетлерди дурыс 

жазыў бойынша әмелий билимлерди бериў, оларды келешекте тек 

мәмлекетлик жумысларда емес, ал жеке ҳәм кәсиплик турмысында да табыслы 

ҳәм нәтийжели жумыс алып барыўға таярлайды. Ҳүжжет жазыўдың анық 

қағыйдалары менен тәртиплерин үйретиў, оқыўшылардың пуқаралық 

жуўапкершилигин, ҳуқықый санасын қәлиплестиреди, оларға мәмлекетлик 

ислер ҳәм жеке ҳүжжетлерде қәте ҳәм қолайсыз жағдайлардың алдын алыўға 

жәрдем береди. 

